               Сөйләшик  без  бары татарча...

Милләт,милләт! Кемнең кулларына
Калыр синең хәлең,тормышың?
Шул хәлләрне уйлап,акрын гына,
Яуширмәгә килеп  барышым...

Музеена  керәм  кунак булып,
Күреп сөйләшәсем килгәнгә.
Изге  туфрагына  башым иям
135 яшь  тулган  көнендә!

 Бөек шәхес! Сокландыра аның
“Зөләйха”сы ,”Остазбикә”се...
Мөмкин түгел: күзләренә карап
Килә  мең-мең  рәхмәт әйтәсе!

“Ватан улы” дибез батырларга,
Каны белән шәһит киткәнгә...
“Милләт улы” диям Исхакыйны
“Милләт” диеп гомер иткәнгә.

Зинданнарны,төрмәләрне күреп,
Күпме авырлыклар кичергән.
Татар рухын,татар горурлыгын
Югалтмаган, баш та имәгән.

Каһәр күргән җанның түземлеге
Ничек озак җиткән, билгесез?
Гаяз  иза  чиккән төрмә диварлары,
Зинһар  өчен, телгә килегез!

Әйтегез сез, зинһар, безнең  буын
Яшьләренә барсын сүзегез.
Милләтеннән, диннән язмаганда,
Яшәр  татар , яшәр  диегез!

Җиткерегез  газиз халкыма сез
Татар диеп янган сүзләрен.
Татарча  бер  калимә белмәгән
Кызартыгыз  йөзен яшьләрнең!

Милләтне бит саклап калу өчен
Күп соралмый бездән,ләбаса:
Мөмкин җирдә, һич тә тарсынмыйча
Сөйләшик без бары татарча,
Сөйләшик  без  бары Гаязча!
Әни бит ул изге кеше!
Таяныч та, дус та ул!
Авыр чакта коткаручы,
Иң яхшы киңәшче ул!

